Тэма: Моднае адзенне з бабулінага куфэрка.
Форма правядзення: конкурс.
Мэты: 
- познаёміць дзяцей з народным адзеннем; 
- садзейнічаць развіццю вуснай мовы вучняў, мастацкага густу, творчых ўяўленняў;
- выхоўваць нацыянальную самасвядомасць, павагу да гістарычных і культурных традыцый сваяго народа.
[bookmark: _GoBack]Удзельнікі: вучні пачатковых класаў і іх бацькі.
Абсталяванне: мультымедыйная ўстаноўка, малюнкі беларускага арнаменту; куфар, дзе змешчаны ручнікі, кашулі, безрукаўкі, спадніцы з сукна, тканы андарак, хусткі, беларускія паясы.
Літаратура: Сахута, Е. М. Возрождение и развитие традиционных промыслов и ремесел / Е. М. Сахуто // Культура Беларуси : 20 лет развития (1991–2011) : монография / С. П. Винокурова [и др.]; науч. ред. И. И. Крук. – Минск : Ин -т культуры Беларуси, 2012. – 327 с.
Ход мерапрыемства
I. Уступная частка.
Настаўнік: - Кожны чалавек мае свой родны куточак ў гэтым свеце, сваю вялікую Радзіму  і малую Бацькаўшчыну. Для мяне, як і для многіх з вас – гэта Беларусь.  
Настаўнік: - Сённяшні конкурс  будзе прысвечаны побыту нашых продкаў. (Слайд №1) І гаворка пойдзе перш за ўсё пра вышыўку і адзенне.  А дапаможа нам у гэтым наш бабулін куфэрак (Слайд №2), які вы разам з бацькамі напоўнілі розным адзеннем і кожную рэч гатовы нам сёння прадэманстраваць (дзеці і іх бацькі загадзя падзелены на тры каманды)
II. Асноўная частка.
Настаўнік: - Што такое быць стыльным? Што такое мода? Хто такі я і ў якім адзенні мне камфортна? Кожны сучасны чалавек раней ці пазней задаваў такія пытанні. Кожны ведае: больш за дзевяноста працэнтаў з таго, што мы найперш запамінаем адзін пра аднаго, складае ўражанне ад знешнасці. I чалавек можа прымусіць сваё адзенне “расказаць” тое, што ён сам найперш хацеў бы паведаміць пра сябе.
Першы этап конкурсу: “Адзенне сапраўднага беларуса. Адзенне, у якім камфортна” (Слайд №3,4)
(З кожнай каманды дзеці, апранутыя у сучаснае адзенне, якое яны падрыхтавалі да конкурса, выходзяць разам з бацькамі, якія прэзентуюць гэты касцюм.)
Настаўнік: - А ведаеце ці вы, што кожная вясковая дзяўчына да 15 гадоў умела  ткаць і сама рыхтавала сабе пасаг. Акрамя гэтага, амаль усе дзяўчаты добра вышывалі. Калі дзяўчына не ўмела ткаць ці вышываць, то яе называлі "няўмекай", "няздольніцай". Таму і сёння нашы канкурсанты прадэманструюць свае “вышыўкі”. 
Другі этап конкурсу: “Вышыўка маёй сям’і!” (Слайд №5,6)
(Дзеці разам з бацькамі гатавалі розныя рэчы, вышытыя іх бабулямі, або бацькамі і на гэтым этапе конкурсу прэзентуюць свае работы.)
Фізкультхвілінка
Настаўнік: - Беларускі народны касцюм фарміраваўся на працягу стагоддзяў. Касцюмы шыліся для асобных падзей і рытуалаў у жыцці нашых продкаў. Вясельныя і шлюбныя, святочныя і паўсядзённыя, разнастайныя паводле геаграфічных асаблівасцей. Беларускія народныя строі ўвасобілі любоў нашых жанчын да сваёй зямлі, іх мары пра будучыню, талент жыць, майстэрства ствараць. 
Настаўнік: - У старадаўнія часы колер і арнамент неслі глыбокі сэнс і надзяляліся магічным уздзеяннем на людзей. Самыя распаўсюджаныя колеры ў арнаменце беларусаў – белы, чырвоны, чорны. 
Белы меў значэнне новага свету, новых ведаў, чысціні і першапачатковасці. Там, дзе ёсць белы колер, усё на імгненне становіцца чыстым, некранутым лістом. 
Чырвоны — колер жыцця, яркай радасці. Лічыцца, што ён паляпшае апетыт і лечыць душэўныя пакуты. Чырвоны нібы абяцае: хутка надыдзе ўсход, будзе новае нараджэнне. 
Чорны — колер зямлі, з якой усё нараджаецца. Гэта колер абяцання: хутка вы даведаецеся пра тое, чаго не ведалі раней.
Настаўнік: - Сёння і мы паглядзім, як нашы канкурсанты змогуць бліснуць сваёй фантазіяй. Я папрашу вас прыдумаць адзін элемент беларускага арнаменту.
Трэці этап конкурсу : “Азбука беларускага арнаменту”(Слайд №7,8)
(Дзеці разам з бацькамі малююць адзін з элементаў арнаменту і  расфарбоўваюць яго. У час працы гучыць беларуская народная музыка.)
Настаўнік: - Куфры з’явіліся ў канцы XIX стагоддзя, а выйшлі з ужытку ў 30–40-я гады 20 стагоддзя. Куфры звычайна былі вялікія, упрыгожваліся роспісам і малюнкамі з дапамогай трафарэта, пераважалі раслінныя матывы з рознай каларыстыкай, часцей блакітныя і зялёныя. У нас сёння таксама ёсць куфэрак, але невялікі. 
Настаўнік: - А што можна было знайсці ў куфэрку?
Ручнікі. На іх “сінія валошкі з макам у вяночак, галубок і пеўнік, ягады каліны, нагаткі, рамонкі, гожыя юргіні”.
Кашулі, безрукаўкі, спадніцы з сукна, так званыя андаракі. Тканы андарак (саматканая спадніца) – гэта твор мастацтва, які мы таксама захоўваем у музеі.
Хусткі. Цёмныя – на жалобу, светлыя – на свята, у нядзелю.
А яшчэ ў куфэрку зберагалі паясы – плеценыя або тканыя, у елачку, у ромбы, у пчолку, двух- і шматкаляровыя, шырокія і вузкія. (Слайд №9,10)
Настаўнік: - Як вы, напэўна, ведаеце, славу на ўвесь свет прынеслі Беларусі слуцкія паясы, якія ткалі з залатых, сярэбраных і шаўковых нітак. Даўжыня некаторых даходзіла да 5 метраў. З поясам у беларусаў звязаны некаторыя прыкметы і павер’і. Напрыклад,  каб авечкі не разбягаліся ў полі і разам з усім статкам вярталіся дахаты, выганяючы іх у першы раз пасля зімы на пашу, на парозе аўчарні рассцілалі пояс і ручнік. Напярэдадні Новага года гаспадыня звязвала поясам аднародныя прадметы парамі, каб усе жывёлы ў доме “параваліся”. У Віцебскай губерні існаваў адметны абрад уваходу ў новую хату: гаспадар уваходзіў першы, затым за пояс уцягваў у хату ўсіх астатніх членаў сям’і. 
- А зараз паслухаем невялікія паведамленні пра слуцкія паясы, якія падрыхтавалі нашы канкурсанты.
Чацверты этап конкурсу: “Слуцкія паясы” (Слайд №11,12)
(Дзеці разам з бацькамі паведамляюць пра слуцкія паясы (адно паведамленне з каманды.))
Настаўнік: - Мадэльеры першымі задумваюцца, якім наш касцюм будзе заўтра. Які адбітак у люстэрку нам хочацца пабачыць? Вельмі часта майстры, думаючы пра напрамкі развіцця моды, зазіраюць у мінулае, гартаюць альбомы народных строяў. I гісторыя народнага касцюма падказвае новыя цікавыя рашэнні, сучасныя ўзоры, нябачныя ранней лініі і сілуэты. І вось мы набліжаемся да апошняга этапу конкурсу. Звяртаемся да прошлага, але ствараем адзенне будучага.
Пяты этап конкурсу : “Зірні назад і адразу ў будучыню” (Слайд №13,14,15)
(Дзеці разам з бацькамі атрымліваюць малюнкі з адзеннем і загартоўкі элементаў беларускага арнаменту, якімі трэба упрыгожыць адзенне. У час працы гучыць беларуская народная музыка.)
ІІІ. Заключны этап. 
Настаўнік: - Таленавітыя народныя майстры, не маючы спецыяльнай адукацыі, пазычалі арганічныя спалучэнні ліній, колераў у зямлі і неба. Шчодра распісаныя нашымі бабулямі кашулі, спадніцы і сёння выклікаюць замілаванне і добрую зайздрасць. Так што, перабіраючы бабулін куфэрак, не выкідвайце рэчы яе маладосці. Хто ведае, можа, народны касцюм, вышыты беларускім арнаментам, будзе займаць першае месца на паказе моды будучага? Без мінулага няма і будучыні! (Слайд №16)
Настаўнік: - А зараз адкажыце, калі ласка, аб чым цікавым вы сёння даведаліся? (Адказы вучняў.)
- Якія самыя распаўсюджаныя колеры існуюць ў арнаменце беларусаў? (Адказы вучняў.)
- Што вам асабліва запомнілася з нашай сустрэчы? (Адказы вучняў.)

Настаўнік: - Паважаныя сябры, калі вам спадабаўся наш занятак, вазьміце, калі ласка, кветку васілька і прамацуйце яе на дошку. Хочацца падзякаваць за падрыхтоўчую працу вучняў і іх бацькоў. Вялікі дзякуй за вельмі добрыя паведамленні і за актыўны ўдзел у нашым занятку. Да новых сустрэч!



